
YOSHLAR TADBIRKORLIGINI 
MOLIYALASHTIRISHNING ASOSIY SHAKLLARI
Valiev Umid Gulamovich
Oʻzmilliybank AJ, “Kelajakka qadam” 
Markaz direktori oʻrinbosari
Email: UValiev@nbu.uz 

Annotatsiya. Tezisda yoshlar tadbirkorligini moliyalashtirishning asosiy shakllari, ularning iqtisodiy va ijtimoiy samaradorligi, 
shuningdek xalqaro tajribada qo‘llanilayotgan moliyaviy mexanizmlar tizimli tahlil qilinadi. Jahon amaliyoti, xususan GEM, 
OECD va Jahon banki tadqiqotlari asosida kredit, grant, mikromoliyalashtirish, venchur kapital va xususiy investorlar kabi 
moliyalashtirish vositalarining afzalliklari va cheklovlari yoritilgan.

Kalit so‘zlar: yoshlar tadbirkorligi, moliyalashtirish shakllari, grantlar, mikromoliyalashtirish.
Abstract. The thesis provides a systematic analysis of the main forms of financing youth entrepreneurship, their economic 
and social effectiveness, as well as financial mechanisms applied in international practice. Based on GEM, OECD and 
World Bank studies, the advantages and limitations of financing instruments such as loans, grants, microfinance, venture 
capital and private investors are highlighted.

Keywords: youth entrepreneurship, financing forms, grants, microfinance.
Аннотация. В тезисе системно анализируются основные формы финансирования молодежного 
предпринимательства, их экономическая и социальная эффективность, а также финансовые механизмы, 
применяемые в международной практике. На основе исследований GEM, OECD и Всемирного банка раскрываются 
преимущества и ограничения таких инструментов финансирования, как кредиты, гранты, микрофинансирование, 
венчурный капитал и частные инвесторы.

Ключевые слова: молодежное предпринимательство, формы финансирования, гранты, микрофинансирование.

K I R I S H
Jahon tajribasida yoshlar tadbirkorligi nafaqat iqtisodiy, balki ijtimoiy samaradorligi bilan ham ahamiyatli 

hisoblanadi. Bunday tadbirkorlik ko‘p hollarda startaplar, agrobiznes, IT sohalari, xizmat ko‘rsatish va ijtimoiy 
tadbirkorlik yo‘nalishlarida namoyon bo‘ladi. Xalqaro mehnat tashkiloti (ILO) yosh tadbirkorlarni “ishsizlik 
darajasini kamaytirish, innovatsiyalar va inklyuziv o‘sish manbai” deb ta’riflaydi. BMTning 2030-yilgacha 
Barqaror taraqqiyot maqsadlarida ham yoshlar tadbirkorligini rivojlantirish alohida e’tiborga olingan.

Xorijiy adabiyotlarda Global Entrepreneurship Monitor (GEM) hisobotlarida yoshlar tadbirkorligining 
rivojlanishi, moliyalashtirish manbalari va innovatsion yondashuvlar tahlil qilingan (1-rasm).

1-rasm. Tadbirkorlik faoliyatida yoshlar ulushi
Manba: Global Entrepreneurship Monitor (GEM) hisoboti

“Youth Entrepreneurship Support Policies” 2021-yildagi hisobotida davlatning yoshlar tadbirkorligiga 
ko‘rsatayotgan yordami va moliyaviy mexanizmlari yoritilgan. World Bank tadqiqotlarida yoshlar tadbirkorligida 
kredit, grant va venchur moliyalashtirishning samaradorligi tahlil etilgan.

Yurtimizda so‘nggi yillarda yoshlar tadbirkorligini qo‘llab-quvvatlash borasida keng qamrovli davlat 
dasturlari, me’yoriy-huquqiy hujjatlar va institutsional chora-tadbirlar amalga oshirilmoqda. Prezident qarorlari 
va davlat dasturlarida (PQ-5088, VMQ-765, PQ-60, PQ-61, PQ-62, PQ-328) yoshlar tadbirkorligi, “Yoshlar 
biznes” va “Kelajakka qadam” dasturlari, shuningdek sanoat zonalarini qo‘llab-quvvatlash mexanizmlari aks 
etgan.

Yoshlar tadbirkorligini moliyalashtirish so‘nggi o‘n yilliklarda iqtisodiyotning eng ustuvor yo‘nalishlaridan 
biri sifatida ilmiy tadqiqotlarda keng yoritila boshladi. Dastlabki fundamental tadqiqotlar moliyalashtirish 
mexanizmlarining iqtisodiy faollik, bandlik va innovatsion faollikka ta’sirini aniqlashga qaratilgan bo‘lib, ushbu 
yondashuv yoshlar iqtisodiyotining alohida subyekti sifatida shakllanishi zarurligini ta’kidlaydi. Masalan, 
Schumpeter innovatsion tadbirkorlikni iqtisodiy rivojlanishning drayveri sifatida ko‘rsatib, yoshlarning moliyaviy 
resurslarga kirish imkoniyati bo‘lmasa, ularning innovatsion salohiyati to‘liq namoyon bo‘lmasligini ta’kidlaydi 
[1].

Xorijiy olimlar tomonidan olib borilgan tadqiqotlarda yoshlar biznesini moliyalashtirishning asosiy shakllari 
— kreditlash, grantlar, lizing, mikromoliyalashtirish, venchur kapital, xususiy investorlar (business angels) va 
davlat kafolatlari tizimi — iqtisodiy rivojlanish bosqichlariga qarab turlicha samaradorlikka ega ekani ko‘rsatiladi. 
OECD tadqiqotlari yoshlar uchun eng katta to‘siq klassik bank kreditlari bo‘lib, bunga kredit tarixining bo‘lmasligi, 
garov yetishmasligi va risk darajasining yuqoriligi sabab bo‘lishini qayd etadi [2]. Shu bois ilmiy adabiyotlarda 
mikrograntlar, subsidiyalashgan kreditlar va startap-inkubatorlar yoshlar faoliyatini boshlang‘ich bosqichda 
qo‘llash uchun eng maqbul vosita sifatida e’tirof etiladi [3].

Mikromoliyaviy institutlar roli borasida Ledger va boshqalar (2018) olib borgan tadqiqotlar yoshlar 
orasida mikromoliyalashtirishning biznes boshlanishiga ijobiy ta’sirini tasdiqlaydi, ammo uning uzoq muddatli 
kengayish bosqichidagi samaradorligi garov mexanizmlarining zaifligi sabab cheklanganligini ko‘rsatadi [4]. 
Venchur kapital bozorida esa yoshlar startaplarini moliyalashtirish innovatsion iqtisodiyot sharoitida muhim 
omil bo‘lib, investorlar imkoniyat, texnologik yangilik va bozor potensialiga asoslanadi [5]. Bu jarayon xususiy 
investorlar (business angels) tomonidan ham qo‘llab-quvvatlanadi. Mason va Harrisonning ilmiy izlanishlari 
yoshlar startaplarida notijorat risklar yuqori bo‘lgani uchun aynan “farishta investorlar” dastlabki bosqichni 
moliyalashtirishda eng mos kelishini ta’kidlaydi [6].

Yoshlarning tadbirkorlik g‘oya va tashabbuslarini qo‘llab-quvvatlash, ishbilarmonlik ko‘nikmalarini 
rivojlantirish, yosh tadbirkorlik subyektlarining iqtisodiyot tarmoqlari va sohalaridagi, shu jumladan startap 
va innovatsion loyihalarini ro‘yobga chiqarishga ko‘maklashish, kasb-hunar, raqamli texnologiyalar hamda 
xorijiy tillarni chuqur egallashi uchun qo‘shimcha sharoitlar yaratish, shuningdek yoshlar bandligini ta’minlash 
maqsadida Prezident tashabbusi bilan yoshlar tadbirkorligini qo‘llab-quvvatlashga qaratilgan 3 ta muhim qaror 
qabul qilindi.

Birinchidan, 14.02.2025-yildagi PQ-60-sonli Prezident qaroriga ko‘ra, Yoshlar agentligi huzurida jamg‘arma 
tuzilib, unga 100 million dollar mablag‘ ajratildi. Tadbirkor yoshlarga 2,5 milliard so‘mgacha imtiyozli kreditlar 
beriladi.

Ikkinchidan, 14.02.2025-yildagi PQ-61-sonli Prezident qarori bilan oliy o‘quv yurti bitiruvchilarining bandligini 
ta’minlash bo‘yicha yangi tizim yo‘lga qo‘yiladi. Buning uchun “Kelajakka qadam” dasturi doirasida 100 million 
dollar yo‘naltirilib, ularning biznes tashabbus va g‘oyalarini loyihaga aylantirish bo‘yicha bank xizmatlari joriy 
etildi.

Uchinchidan, 14.02.2025-yildagi PQ-62-sonli Prezident qaroriga ko‘ra, Aloqabank yoshlarning biznes 
loyihalarini qo‘llab-quvvatlovchi tayanch bankka aylantirilib, unga 200 million dollar beriladi. Bank o‘zini o‘zi band 
qilgan yoshlarning loyihalari uchun 100 million so‘mgacha 7 yil muddatga imtiyozli mikroqarz ajratib kelmoqda.

Albatta, yoshlar tadbirkorligini moliyalashtirish — bu biznes g‘oyalarini amaliyotga tadbiq etishda eng 
muhim omillardan biri hisoblanadi. Quyida yoshlar tadbirkorligini moliyalashtirishning asosiy shakllari keltirib 
o‘tilgan:

1.	 Ichki manbalar — bu birinchi navbatda shaxsiy jamg‘armalar, oilaviy mablag‘lar.
2.	 Tashqi manbalar — tijorat banklari orqali kreditlar ajratish, mikromoliya tashkilotlari xizmatlari, davlat 

grantlari va subsidiyalar.
3.	 Davlat tomonidan qo‘llab-quvvatlash mexanizmlari — yoshlar tadbirkorligini moliyalashtirishga 

qaratilgan davlat dasturlari.
Yoshlar tadbirkorligini moliyalashtirish manba va usullaridan bugungi kunda davlat va xalqaro moliya 

institutlari tomonidan quyidagi turlari keng foydalanib kelinmoqda:
Bank kreditlari — yosh tadbirkorlar uchun asosiy moliyalashtirish manbalaridan biri hisoblanadi. 

O‘zbekistonda tijorat banklari tomonidan yoshlar tadbirkorligiga quyidagi shartlar bilan kreditlar taklif etiladi:

−	 imtiyozli foiz stavkasida, bunda foiz stavkasi Markaziy bankning asosiy foiz stavkasi va tijorat bankining 
minimal (4% gacha) marjasi darajasidan past ko‘rsatkichda bo‘ladi;

−	 garov talablari engillashtirilgan;
−	 tijorat kreditlariga nisbatan uzoqroq, ya’ni 5–7 yilgacha asosiy qarz muddatini (2–3 yilgacha imtiyozli 

davr bilan) qaytarish imkoniyati yaratilgan;
−	 davlat tomonidan kafillik, maxsus jamg‘armalar yoki subsidiya orqali qaytarish kafolati yaratilgan.
Grant va subsidiyalar — qaytarilishi shart bo‘lmagan moliyaviy yordam turi bo‘lib, yoshlar tadbirkorligi 

yo‘nalishida asosan innovatsion yoki ijtimoiy ahamiyatga ega loyihalar uchun, ishsiz yoshlar, nogironligi mavjud 
shaxslar, xotin-qizlar va startaplarning ilk bosqichida qo‘llanib kelinmoqda.

Venchur kapital — yuqori tavakkalchilikka ega, lekin istiqbolli biznes loyihalarga sarmoya kiritadigan 
xususiy investor yoki fond mablag‘i bo‘lib, so‘nggi yillarda IT startaplar va fintex sohasida paydo bo‘layotgan 
investorlar orqali shakllanmoqda. O‘zbekistonda venchur kapital istiqbollari IT-Park loyihalari, “Angels Fund” 
tashabbuslari va davlat-xususiy sheriklik asosidagi biznes inkubatorlar orqali ko‘rinmoqda.

Mikromoliyalash — kichik kreditlar va moliyaviy xizmatlar tizimi bo‘lib, bu tizim jamoaviy kafillik, hududiy 
va sohaga ixtisoslashgan moliya tashkilotlari, nisbatan kam foiz va tez rasmiylashtirish kabi afzalliklarga ega.

X U L O S A
Yoshlar ko‘p hollarda tadbirkorlik faoliyatini oila a’zolarining moliyaviy yordami bilan boshlaydi. Bu mablag‘lar 

odatda kichik biznes, hunarmandchilik yoki xizmat ko‘rsatish yo‘nalishlarida samara beradi. Bunday sarmoya 
xususiy va xavfsiz bo‘lgani sababli foydalanish oson, ammo miqdori cheklangan bo‘ladi.

Yoshlar tadbirkorligi kelajak taraqqiyotining poydevori bo‘lib, uning o‘ziga xos xususiyatlarini chuqur 
anglash va ularni rivojlantirish uchun maqsadli strategiyalar ishlab chiqish zarur. Yosh tadbirkorlarni moliyaviy, 
huquqiy, axborot va mentorlik tomonlama qo‘llab-quvvatlash nafaqat ularning muvaffaqiyatini ta’minlaydi, balki 
umummilliy iqtisodiy o‘sishga xizmat qiladi.

